
PRIMMO.








Deceva onn’uno a la bona hora sia

Ve guarde nchioppa sempre lo Segnore,

Era co lloro madamma Locia

Femmena vertolosa e de valore,

E disse zitto zitto figlia mia

Teccote chisto lazzo de colore

Ch’è buono arrasso sia p’onne fattura,

Chi sape figlia la mala ventura.



Arrevate a la casa s’assettaro

A la tavola ch’era apparecchiata,

Cuorto onne ncosa, e subbeto manciaro,

E pe le fare nore fù cantata

Da no vecino lloro potecaro

Chesta canzona c’haveve accacciata

Uno certo poeta de la Marca,

Non saccio se lo Dante ò lo Petrarca.



Bella cocchia gentile quinci, e linci

Pozzare goder anco un quanco lei

Pocca tu de bellizze paste, e vinci

De lo Mercato tutti i semidei,

E tutto questo Munno anco costrinci

Ad auzarete chillete, e trofei

Talche da Bacco à Tile p’accellenza

Se canta viva Menechiello, e Renza.



Fornuca che s’havette sta canzone,

Che fece tutte quante ashevolire

Onne vaiassa prega Iacovone

Che le bertute lloro voglia dire,

Ed’isso pe le dare sfatione

Cossì decette, stateme à sentire

Ca de vuie mo dirraggio, ò vaiasselle

Quanto site comprite, e quanto belle.

